Татарстан Республикасы Әтнә районы Ш.Мәрҗани исемендәге Комыргуҗа урта мәктәбенең 
башлангыч сыйныф укытучысы 
Таҗиева Алсу Нигъмәтҗан кызы
Тема: Телдән сөйләмдә мимика һәм ишарәләр
(“Риторика” фәне юнәлеше буенча дәрестән тыш эшчәнлек, 1 нче сыйныф)
Максат: 

1. Укучыларны сөйләмдәге ягымлы сүзләр, аларның яшәештәге роле, мәгънәви көче белән таныштыруны дәвам итү. Укучыларны сөйләмдәге мимика һәм ишарәләр белән таныштыру. Укучыларның психологик хәләтләрен исәпкә алып аралашырга өйрәтү.

2. Бәйләнешле сөйләм телләрен үстерү, йомшак, итәгатьле аралашу, матур сөйләшергә омтылуларын камилләштерү.

3. Балаларда туган телгә мәхәббәт, дуслык, бер-береңә җылы мөнәсәбәт тәрбияләү. Эстетик тәрбия бирү.

Җиһазлау: көзгеләр, йөз сурәте төшерелгән рәсемнәр.

Дәрестән тыш эшчәнлек барышы
I. Ориентлашу, мотивлаштыру этабы.

Укытучы сүзе:
Әйт әле миңа җылы сүз, – 
туңды бит йөрәк.

Йөзем яктырсын өчен дә,

җылы сүз кирәк.

Җылы сүз, җылы караштан

җанга наз килә.

Наз булып телем очыннан

тәмле сүз тама.

- Бүген без менә шундый матур шигырь юллары белән дәрестән тыш эшчәнлегебезне башлап җибәрәбез. Сезнең күңелләрегез шат, күтәренке дип уйлыйм. Мин сезгә карап елмаям, сез дә бер-берегезгә карап елмаегыз. Бүген сезнең барысы да уңышлы булыр, сез күп нәрсәләр турында белерсез. Мин сезнең барыгызны да яратам. Сез минем иң зиһенлеләрем, белемлеләрем, әдәплеләрем һәм дә наяннарым.

Уку мәсьәләсен кую.

- Исәнмесез, укучылар! Хәерле көн!

- Исәнмесез!

- Күрәсезме укучылар безнең дәрестән тыш эшчәнлегебезгә күпме кунак килгән. Әйдәгез, килгән кунакларга карап, елмаеп, исәнләшеп алыгыз әле.

- Без бер-беребезгә нинди сүз әйттек?

- Гади “исәнмесез”дән башка бер сүз дә әйтмәдек.

- Укучылар, сез тагын нинди исәнләшү сүзләрен беләсез? (Исәнмесез, әссәламәгаләйкем, салют, кайнар сәлам, привет, саумы; Исән-имин яшисезме? Хәерле көн! Хәлләрегез ничек? ...)

- “Исәнмесез” сүзен без көн саен әйтәбез. Ә менә шул гади генә тоелган “исәнмесез” сүзе нинди мәгънәгә ия? (“Мин сине күрәм, кеше. Син миңа ошыйсың. Белеп тор, мин сине хөрмәт итәм, синең дә мине хөрмәтләвеңне телим. Мин сиңа иң кадерле нәрсәләр: исәнлек, тынычлык, бәхет, шатлык телим” – ди бу сүз.)

- Әйе, укучылар, исәнләшү ул – кешегә сәламәтлек теләү.

Исәнләшү ул – игътибарлылык билгесе.

Исәнләшү ул – кешегә ярдәм итәргә әзер торуыңны белдерү.

Исәнләшү ул – әдәплелек билгесе.

Кешенең әдәпле булуы әнә шул “исәнмесез” сүзеннән башлана да инде.

II. Артикуляцион гимнастика (авазларны дөрес әйтү культурасы өстендә эш)

- Безнең сөйләмебез дөрес булсын өчен без һәр дәрестә диярлек нинди күнегүләрне еш кабатлыйбыз? (тел шомарткычларны, тизәйткечләрне, артикуляцион күнегүләрне)

- Дөрес. Бүген мин сезгә яңа тел шомарткычлар әзерләдем. Барыбыз да дөрес итеп утырдык һәм минем арттан кабатлыйбыз.

- ка-ка-ка-ка – казлар йөзәләр суда

- мө-мө-мө-мө – сыер мөгри көтүдә

- ко-ко-ко-ко- кошлар китәләр көзен (күнегүләрне укучылар башта салмак кына, аннары пышылдап – шыпырт кына, ә аннан кызу әйтәләр)

Тизәйткеч:
Саран Сара, саран Сара





Сарыгына салам сала.
III .  Сөйләм теле өстендә эшләү күнегүләре.
- Укучылар сез әкият яратасызмы? Ә нинди әкиятләр беләсез? (укучыларны тыңлау)
- Бүген мин сезгә шаян тел турында әкият әзерләдем. Ул кызык килеп чыксын өчен сез миңа ярдәм итәргә тиеш буласыз. Кулларга көзгеләр алдык һәм дөрес итеп утырдык. Барыгыз да әзерме?

Яшәгән, ди, бик матур кечкенә өйдә шаян тел. Бу нинди өй икән? Табышмакның җавабын табыгыз.

Бу өйдә

Кызыл ишекләр,

Ишекләр артында

Ак җәнлекләр.

Җәнлекләр ашыйлар

Яшелчә һәм җиләк-җимешләр.

Җавабын таптыгызмы? Әйе, бу өй – авыз. Бу өйдә ишекләр әле ачылалар, әле ябылалар. Менә шулай (авызны ачу, ябу). Иртән иртүк авыз – тәрәзәсеннән тел күренде. Менә шундый (телне аскы иренгә куярга, аны йомшартырга, дерелдәтмәскә). Шаян тел кояш бар микән дип, күк йөзенә карады. Менә шулай (телне чыгарырга һәм борын очына тидереп карарга тырышырга). Кичәге салкыннан соң кар яумады микән дип тел урамга карады (телне чыгарырга һәм ияккә сузылып карарга).
Урамда кояшлы көн булганлыктан шат күңелле тел үзенең тешләрен чистартырга китте. Өске тешләрен ул өстән аска таба чистартты. Менә шулай (әкрен генә телне өстән аска таба тешләр буенча йөртергә). Ә аннары аскы тешләрне астан өскә таба чистартты. Менә шулай (әкрен генә телне астан өскә таба тешләр буенча йөртергә). Тешләрен чистартып бетергәч тел урамга чыкты һәм тирбәнчеккә утырып тирбәнә башлады. Менә шулай. (тиз генә тел белән авызның уң ягыннан сул ягына һәм кирегә таба йөртергә) Тирбәнчектә тирбәнеп алгач шаян тел яңадан өенә кереп китте.
в)
Тамакка массаж ясау (баскан килеш ясала)
- Ә хәзер әйдәгез тамакны да җылытып алыйк (укучылар баскан килеш куллар ярдәмендә тамакларын ышкыйлар).
IV. Дәрестән тыш эшчәнлек максатлары өстендә эшләү.

- Ә хәзер барыгыз да миңа игътибар белән карагыз һәм мин кушканны үтәгез.

Укытучы имән бармагын ирененә китерә һәм укучыларга тынычланырга куша. Аннары кулы белән “утырыгыз” дигән ишарә ясый. Аннары бер укучыга ишарә белән күрсәтеп яңадан басарга һәм урынына утырырга куша.

- Укучылар, сез әле генә мин кушканнарны дөрес үтәдегез. Ә сез мине ничек аңладыгыз мин бит сезгә бер сүз дә әйтмәдем бит? (укучыларның җаваплары тыңланыла)
- Нәтиҗә: Укытучы күрсәткән хәрәкәтләр – ишарәләр (жесты) дип атала (тактага ишарәләр сүзе язып куела, укучылар тагын бер кат кычкырып укыйлар)
Ишарәләр – кул белән генә күрсәтү түгел, ә мөмкин баш белән, иңбашы һәм гәүдәнең башка өлешләре белән дә.

Нинди ишарәләр барлыгын без сезнең белән хәзер карап китәрбез.

· баш селкү – әйе
· баш чайкау – юк
· бармак белән янау – шаярма
· бармакны иренгә – шыпырт
· кул болгау – сау бул
· куллар, уч төбе белән аска – утырыгыз
· куллар, уч төбе белән өскә – басыгыз
· уч төбе аз гына бөгелгән – минем янга кил һ.б.
Ә хәзер без сезнең белән ял итеп алыйк, шул ук вакытта ишарәләрне ничек истә калдырганыгызны тикшереп тә узарбыз. Мин сезгә хәзер нинди дә булса ишарәне әйтәм, ә сез шул ишарәне кул, баш яки гәүдәнең башка өлешләре белән дәшмичә генә күрсәтергә тиеш буласыз. Мәсәлән: басыгыз, шаярма һ.б.
Кул, бармаклар хәрәкәтен без – ишарәләр (жесты) дип атыйбыз. Тагын бер кабатлыйк – ишарәләр (жесты).
- Укучылар, игътибар белән мине тыңлагыз әле. Безнең дәресебезнең һәрдаим кунаклары Әмир белән Әминә тактада сурәтләнгән бу рәсемнәрнең нәрсә аңлатканын белергә телиләр. Ә сез белергә телисезме?

- Әйтегезче, укучыларым, бу рәсемнәрдә нәрсә сурәтләнгән?

- Кешенең йөзе сурәтләнгән.

- Алар нинди халәттә икәнлеген ачыклап китик әле. Иң беренче йөзләрнең охшаш якларын әйтегез әле (аларның һәрберсенең кашы, күзләре, борыны, авызы бар).
- Ә нәрсә белән аерылалар? (Авыз һәм күзләр төрле формада урнашкан)
- Әйдәгез, хәзер шушы йөздәге үзгәрешләрне карап узыйк.
- Беренче рәсем-символда бу кешенең кәефе нинди дип уйлыйсыз? (аптырау-авыз бераз ачык, күзләр зур итеп ачылган) Кайсы очракта кеше аптырый? (берәр яңалык ишетсә)
- Икенче рәсем-символны карап китик. Монда нинди кәеф сурәтләнгән дип уйлыйсыз? (шатлык – без шатланганда авызның кырыйлары өскә таба күтәрелә, күзләр аска таба карый) Ә сез кайчан шатланасыз? (сөенечле хәбәр ишеткәндә, бүләк алганда, мактаганда һ.б.)
- Күрсәтегез әле, ничек сез шатланасыз. Бу – шатлык. 
- Ә хәзер өченче рәсем-символны карыйбыз. Нинди үзгәрешне сиздегез? (бу рәсемдә авыз киресенчә аска таба, ә күзләр өскә таба караган) Бу – моңсу йөз. Кеше кайсы вакытта моңсулана? (кайгылы хәбәр ишеткәндә, берәр якын кешең авыртканда һ.б.)

Сөйләшкәндә кешеләрнең йөзләре үзгәрә, алар кайчак көләләр, ә кайчак уйчанланып калалар, төрле хәрәкәтләр ясыйлар. Кешеләрнең йөзләре үзгәрү, әйтергә теләгәнне йөз хәрәкәте белән бирергә омтылуны мимика дип йөртәләр. Барыбыз бергә кабатлыйк – мимика (тактага ишарәләр һәм мимика сүзләре язып куела, укучылар тагын бер кат кычкырып укыйлар).
- Әйе, менә бүгенге дәрестән тыш эшчәнлектә без телдән сөйләмдә ишарәләр һәм мимика турында сөйләштек.

ФИЗМИНУТКА.

Ничек яшисең? Менә болай (ишарәләр белән күрсәтү)
Ничек барасың?

Төнлә йоклыйсыңмы?

Ә шаярырга яратасыңмы?

Ничек чабасың?

Ничек утырасың?

V. Риторик ситуацияләр (парларда эш)
- Мин сезгә шундый ситуация (эш) тәкъдим итәм.

1 парга. Мимика һәм ишарәләр ярдәмендә ничек бер-берегезне сәламләгәнегезне күрсәтергә тиеш буласыз. Парларда бер-берегез белән сөйләшеп, киңәшләшеп алырга аз гына вакыт бирәм.

(Кул биреп күрешү, иңбашынан кагу, бер-береңне кочаклап алу, ерактан ук кул болгап сәлам бирү)

2 парга. Бүген сезгә физкультура 2 дәрес рәттән керәчәк. Үзегезнең шатлыкны мимика һәм ишарәләр ярдәмендә күрсәтегез.

VI. Йомгаклау. Укучыларым! Барыгыз да елмаегыз әле. Битегез мускулларына массаж ясагыз. Ә хәзер иреннәргә: “и - у” дип кабатлап массаж ясыйк. Укучылар массаж ясаганда укытучы сөйли: Без елмайганда үзебезнең сәламәтлегебезне дә ныгытабыз. Битебезнең мускуллары эшләве тагын кайсы бер органнар эшчәнлегенә бәйле. Без елмайганда кәеф күтәрелә һәм кайсыбер зарарлы бактерияләрне үтерә. Ә начар кәеф киресенчә безнең тәнне кимерә. Шуңа күрә ешрак елмаерга тырышыгыз. Үзегезнең елмаюыгыз белән сез башкаларның да кәефен күтәрәсез.

Димәк, укучылар бүгенге дәрестән тыш эшчәнлегебез ахырына якынлашты. Дәресебезнең девизын (“Аз сөйләш, күп эшлә!”) искә төшерик һәм шуннан чыгып дәрестән тыш эшчәнлеккә нәтиҗә ясап китик. Сүзләрдән тыш тагын нинди телдән сөйләм турында белдегез? (мимика һәм ишарәләр) Бүгенге дәрестә иң кызыклысы булып нәрсә тоелды? Йөзләрне ачыклау сезгә авыр тоелмадымы? Ә дәресебезне без кәеф-рәсем белән төгәллик. Бүгенге дәрескә нәтиҗә ясап, сезнең парталарда яткан рәсем-символлар арасыннан үзегезнең кәефкә туры килгәнен сайлап тактага алып чыгып элеп куегез. Күрәм, барыгызның да кәефләрегез буенча дәрестән тыш эшчәнлек сезгә охшаган. Мин бик шат (укытучы үзенең шат кәеф сурәтләнгән рәсемен дә элеп куя) Сезгә бик зур рәхмәт. Дәрестән тыш эшчәнлек тәмам.

